
Shri Sharadamba Stuti

ಶ್ರೀಶಾರದಾಂಬಾ ಸ್ತುತಿಃ

ಓಂ ಶ್ರೀ .

ಶ್ರೀಶಂಕರ .

(ಶಾರ್ದೂಲವಿಕ್ರೀಡಿತ)
ಶ್ರೀಮಚ್ಛಂಕರದೇಶಿಕೇಂದ್ರಭಗವತ್ ಸಂಪೂಜಿತಾಮುತ್ತಮಾಂ
ಲಕ್ಷ್ಮ್ಯಾದಿತ್ರಿತಯಾನ್ವಿತಾಂ ಸುಖಮಯೀಂ ಶ್ರೀಚಕ್ರಯಂತ್ರಸ್ಥಿತಾಂ .

ವಿಶ್ವೋತ್ಪತ್ತಿಲಯಸ್ಥಿತಿಂ ವಿದಧತೀಂ ಶ್ರೀರಾಜರಾಜೇಶ್ವರೀಂ
ಶೃಂಗೇರೀಪುರವಾಸಿನೀಂ ಭಗವತೀಂ ಶ್ರೀಶಾರದಾಂಬಾಂ ಭಜೇ .. 1..

ದ್ವೈತಾದ್ವೈತಮತಾನುಯಾಯ್ಯಭಿಮತಾಂ ವಿದ್ವದ್ವರೈರ್ವಂದಿತಾಂ
ಸರ್ವೈರ್ದರ್ಶನಸಂಗ್ರಹೈರ್ವಿರಚಿತಖ್ಯಾತಕ್ಕಣನ್ನೂಪುರಾಂ .

ಮೋಹಧ್ವಾಂತವಿನಾಶಿನೀಂ ಕಲಿಮಲಪ್ರಧ್ವಂಸಿನೀಂ ತಾರಿಣೀಂ
ಶೃಂಗೇರೀಪುರವಾಸಿನೀಂ ಭಗವತೀಂ ಶ್ರೀಶಾರದಾಂಬಾಂ ಭಜೇ .. 2..

ವೇದೋದ್ಯಾನವಿಹಾರಿಣೀಂ ಉಪನಿಷತ್ತತ್ತ್ವಾರ್ಥಸಂರಕ್ಷಿಣೀಂ
ನಾನಾಶಾಸ್ತ್ರಕಲಾಪಿನೀಂ ಮುಖಲಸದ್ ಬ್ರಹ್ಮಪ್ರಭಾಶೋಭಿನೀಂ .

ತುಂಗಾತೀರಸಮುಲ್ಲಸದ್ವನಭುವಾಂ ಸೌಂದರ್ಯಮಾಸ್ವಾದಿನೀಂ
ಶೃಂಗೇರೀಪುರವಾಸಿನೀಂ ಭಗವತೀಂ ಶ್ರೀಶಾರದಾಂಬಾಂ ಭಜೇ .. 3..

ರತ್ನಾಭೂಷಣಭೂಷಿತಾಂ ಸ್ಮಿತಮುಖೀಂ ದಿವ್ಯಾಂಬರಾಲಂಕೃತಾಂ
ವಾಣೀಂ ಕಾಮದುಹಾಂ ವರಾಭಯಕರಾಂ ಪ್ರೇಮಪ್ರಸನ್ನಾನನಾಂ .

ವಾತ್ಸಲ್ಯಾಮೃತವರ್ಷಿನೇತ್ರಯುಗುಲಾಂ ಸರ್ವಾತ್ಮಿಕಾಂ ಚಿನ್ಮಯೀಂ
ಶೃಂಗೇರೀಪುರವಾಸಿನೀಂ ಭಗವತೀಂ ಶ್ರೀಶಾರದಾಂಬಾಂ ಭಜೇ .. 4..

ಭಾವಾಕರ್ಷಕಹೇಮಕಾಂತಿಮತುಲಾಂ ದಿವ್ಯಪ್ರಭಾಭಾಸ್ವರಾಂ
ಭಕ್ತಾನಾಂ ವರದಾಯಿನೀಂ ಶುಭಕರೀಂ ಸಚ್ಚಿತ್ಸುಖಾಂದೋಲಿನೀಂ .

ಸರ್ವಾಪನ್ನಗವಜ್ರಸನ್ನಿಭಪದಾಂ ವಂದ್ಯಾಂ ಜಗನ್ಮಾತರಂ
ಶೃಂಗೇರೀಪುರವಾಸಿನೀಂ ಭಗವತೀಂ ಶ್ರೀಶಾರದಾಂಬಾಂ ಭಜೇ .. 5..

ಇತಿ ಸ್ವಾಮೀ ವರದಾನಂದಭಾರತೀವಿರಚಿತಾ ಶ್ರೀಶಾರದಾಂಬಾಸ್ತುತಿಃ ಸಂಪೂರ್ಣಾ
.

ಭಾವಾರ್ಚನಾ (ಪ್ರಾಚಾರ್ಯ ಅ.ದಾ.ಆಠವಲೇ)

